
　者庶幾洩其痛于憑棺之一慟輔臣之心旣可以少安

　天下之人心亦可以無疑而　陛下所以處輔臣君臣

　父子之閒者庶幾備道而無遺議矣然臣因是而感夫

　士氣之日靡國是之不明也夫國家之設有臺諫所以

　爲紀法之司而任繩糾之寄者也固非謂其阿意順旨

　而將迎逢合之爲己也今輔臣之留　皇上主之亦旣

　有成命矣烏用是嘵嘵者哉臣竊意其始之遲𢌞而不

　言是猶以經常之見冀　陛下之曲體乎輔臣而其旣

　且言之而不置者不過逐影附聲以希寵要榮之念而

　幸　陛下之一兪其請而已背公議而徇私情蔑至性

　而倡異論皆斯言之啟矣故今諸臣之所可自解者獨

　幸輔臣名行不至于大隳耳脱不幸異日有不肖者乘

　勢而竊位焉亦將循故事而爲此附和乎臣誠不知其

　可也臣以爲人紀之所以植國是之所以定者固不特

　一時治安之計而實萬世治安之計也　陛下不可不

　𡸁察于此矣且　陛下信輔臣之深而留之篤豈非以

　在廷諸臣未有稱　陛下之任使如輔臣者乎然堯舜

　不聞以五臣之共職而替其知人之哲文武不聞以十

　亂之居殞而隳其求賢之心亦顧　陛下擇而用之何

　如耳　陛下誠于朝講之暇悉心體采自內閣講讀以

--

　至部院大臣非時召對考之行以驗其心術之靖兼　　

　之事以稽其才猷之通塞使人人得以所長自見當必

　有如輔臣者踵出于其閒以稱　陛下之任使如是則

　輔臣卽去猶之其留　陛下不至以孤注視輔臣而輔

　臣因是以獲推賢讓能之譽顧不愈于以憂勞萃輔臣

　之一身使其乖父子之性而傷天地之和也哉臣愚昧

　莫測于天人之際竊以爲當人心而合天心者其事莫

　大于此敢昧死爲　皇上陳之惟　聖明采納焉臣不

　勝隕越戰慄之至刑部員外艾穆主事沈思孝合䟽上

　皆言其忘親貪位江陵大怒時大宗伯馬公自強曲爲

　解江陵跪而以一手撚鬚曰公饒我公饒我掌院王學

　士錫爵徑造喪次爲之求解江陵曰　聖怒不可測學

　士曰卽　聖怒亦爲老先生而怒語未訖江陵屈膝于

　地擧手索刅作刎頸狀曰爾殺我爾殺我學士大驚趨

　出十月二十一日四人同時受杖中行用賢卽日驅出

　國門人不敢候視許文穆方以庶子充日講鑴玉杯一

　曰班班者何卞生淚英英者何𥳑生氣追之𤥨之永成

　器以贈中行鐫犀杯一曰文羊一角其理沉默不惜剖

　心寧辭碎首黃流在中爲君子壽以贈用賢穆思孝復

　加鐐鎖且禁獄遲三日始僉解發戍爲更辛楚時鄒元

